
РӮЗИ ДОНИШ — ПАЁМИ МАЪРИФАТ ВА СУЛҲ 

Паёми табрикӣ ба муносибати Рӯзи дониш, Дарси сулҳ ва оғози соли нави таҳсили 2026–2027 

Ҳамватанони азиз! 

Устодону омӯзгорон ва донишҷӯёну хонандагони гиромӣ! 

Фарорасии соли нави таҳсил ва ҷашни Рӯзи донишро, ки бо Дарси сулҳ оғоз мегардад, ба ҳамаи 

шумо самимона табрик мегӯям. 

Хурсандибахш аст, ки ҳамасола мардуми шарафманди Тоҷикистон оғози соли нави таҳсилро бо 

шукӯҳу шаҳомати хосса истиқбол намуда, кӯдакону наврасон ва ҷавононро ба омӯзиши илму 

дониш ва азхудкунии дастовардҳои муосир раҳнамоӣ мекунанд. Дар таърихи тамаддуни миллати 

тоҷик илму маърифат, ҳамзистиву ҳамдигарфаҳмӣ ва сулҳу субот ҳамеша пайванди ногусастанӣ 

доштаанд. Аз ин рӯ, бо Рӯзи дониш ва Дарси сулҳ оғоз гардидани соли нави таҳсил маънои амиқи 

тарбиявӣ дошта, моро ба худшиносиву худогоҳӣ, ватандӯстӣ ва қадршиносии зиндагии осоишта 

ҳидоят менамояд. 

Дониш заминаи пешрафт ва сулҳ шарти пойдории зиндагии осуда аст. 

Рӯзи дониш дар кишвари соҳибистиқлоли мо ҳамчун рамзи гиромидошти илму маърифат, мактабу 

маориф ва донишандӯзӣ таҷлил мегардад. Таҷлили ин сана бозгӯи таваҷҷуҳи пайвастаи 

Асосгузори сулҳу ваҳдати миллӣ — Пешвои миллат, Президенти Ҷумҳурии Тоҷикистон муҳтарам 

Эмомалӣ Раҳмон ба соҳаи маориф, аҳли илму дониш ва тарбияи насли ояндасоз мебошад. 

Боиси ифтихор аст, ки дар даврони соҳибистиқлолӣ таҳти сиёсати маорифпарваронаи роҳбарияти 

давлат рушди маориф ва илм аз самтҳои афзалиятноки сиёсати давлатӣ қарор гирифтааст. Дар 

ҷаҳони муосир такя ба дониш, маърифат ва тарбияи насли созанда барои пешрафти иқтисодиву 

иҷтимоӣ ва таҳкими пояҳои давлатдорӣ аҳамияти хосса дорад. 

Имрӯз баланд бардоштани сифати таълиму тарбия, омода намудани мутахассисони рақобатпазир, 

рушди тафаккури илмӣ, омӯзиши забонҳои хориҷӣ ва азхудкунии технологияҳои рақамӣ аз 

вазифаҳои муҳими аҳли маориф ба шумор мераванд. Дар иҷрои ин вазифаҳо муассисаҳои 

таҳсилоти олии касбӣ, ки барои соҳаҳои гуногуни иқтисоди миллӣ кадрҳои баландихтисос омода 

месозанд, нақши арзанда доранд. 

Донишгоҳи давлатии молия ва иқтисоди Тоҷикистон ҳамчун зодаи даврони соҳибистиқлолӣ бо 

раванди созандагиву рушди кишвар ҳамқадам буда, дар таълиму тарбияи ҷавонон ва омодасозии 

мутахассисон саҳм мегузорад. Дастовардҳои донишгоҳ самараи меҳнати содиқонаи устодону 

кормандон, талошҳои пайвастаи донишҷӯёну магистрантон ва ҳамкории тамоми аҳли ин боргоҳи 

илму маърифат мебошанд. 

Устодону омӯзгорони муҳтарам! 

Дар назди мо масъулияти бузург — тарбияи насли соҳибмаърифат, ватандӯст, худшинос ва дорои 

ҷаҳонбинии васеъ қарор дорад. Рисолати омӯзгор бо омӯзонидани донишҳои касбӣ маҳдуд 

намегардад. Мо вазифадорем, ки дар замири шогирдон муҳаббат ба Ватан, садоқат ба давлату 

миллат, эҳтиром ба арзишҳои миллӣ, таҳаммулпазирӣ ва масъулияти шаҳрвандиро таҳким 

бахшем. 

Ҳар як дарс бояд барои шогирдон дарси андешидан, ҷустуҷӯ кардан, эҷод намудан ва 

масъулиятшиносӣ бошад. Маҳз меҳру садоқат ба касб ва муносибати ғамхорона ба таълиму 

тарбия метавонад шавқи донишандӯзиро дар қалби ҷавонон бедор созад. 

Донишҷӯёну хонандагони азиз! 



Соли нави таҳсил барои ҳар яки шумо оғози марҳилаи нави омӯзиш, ҷустуҷӯ ва амалӣ намудани 

орзуҳои нек аст. Вақти худро қадр кунед, пайваста мутолиа намоед, донишҳои касбиро амиқ аз 

худ созед ва барои рушди қобилиятҳои зеҳниву эҷодии худ талош варзед. 

Омӯзиши забонҳои хориҷӣ, истифодаи огоҳонаи технологияҳои рақамӣ ва баланд бардоштани 

маърифати сиёсиву ҳуқуқӣ бояд аз ҳадафҳои доимии шумо бошанд. Кӯшиш намоед, ки донишҳои 

андӯхтаатонро бо таҷриба пайваст намуда, онҳоро барои ободии Ватан ва беҳбудии зиндагии 

ҷомеа ба кор баред. 

Ояндаи Тоҷикистони соҳибистиқлол ба донишу маърифат, ҷаҳонбинӣ ва масъулиятшиносии шумо 

вобаста аст. Бовар дорам, ки бо заҳмату ирода, ахлоқи ҳамида ва муҳаббат ба сарзамини аҷдодӣ 

ҳамчун мутахассисони соҳибкасб ва шаҳрвандони созанда ба камол мерасед. 

Ҳамватанони гиромӣ! 

Бо истифода аз фурсати муносиб, бори дигар ҳамаи шуморо ба муносибати Рӯзи дониш, Дарси 

сулҳ ва оғози соли нави таҳсили 2026–2027 самимона табрик менамоям. 

Ба устодону омӯзгорон дар роҳи пуршарафи таълиму тарбия ва фаъолияти илмиву эҷодӣ 

саломатии комил, неруи тоза ва дастовардҳои арзанда, ба донишҷӯёну хонандагон азму иродаи 

қавӣ, шавқи донишандӯзӣ ва комёбиҳои рӯзафзун орзу дорам. 

Бигзор дар фазои сулҳу субот ва ваҳдати миллӣ илму маърифат дар Тоҷикистони азиз боз ҳам 

рушд ёбад ва насли ҷавон бо донишу ҳунар, ташаббусҳои созанда ва меҳнати содиқона дар 

пешрафти Ватани маҳбубамон саҳми арзанда гузорад. 

Рӯзи дониш ва Дарси сулҳ ҳумоюн бод! 

Соли нави таҳсил барои ҳамагон соли омӯзиш, эҷод ва дастовардҳои нав гардад! 

 


